Debate de totalidade do Proxecto de lei de Policía de Galicia
Polo Grupo Parlamentario dos Socialistas de Galicia ten a palabra o señor Fernández Leiceaga.

O señor FERNÁNDEZ LEICEAGA: Bos días, señora presidenta.

Señoras e señores deputados, antes de nada eu creo que convén volver ás palabras do señor conselleiro, indicar a oportunidade, en primeiro lugar, deste proxecto de lei. Fai uns días neste Parlamento escoitábamos as razóns dos líderes políticos en relación co fracaso da reforma do Estatuto –o fracaso na actualidade da reforma do Estatuto–, e tamén escoitábamos o compromiso do presidente da Xunta para buscar todos aqueles elementos de flexibilidade que hai no marco constitucional e estatutario para completar o autogoberno naqueles ámbitos en que esto poida servir pra mellorar as condicións de vida dos galegos.

Debemos recoñecer que a tramitación parlamentaria deste proxecto de lei é unha primeira concreción –e non será a última– dese compromiso establecido en sede parlamentaria. Pero hai unha segunda razón pola que o noso grupo vai apoiar este proxecto de lei con total decisión, e é a súa extrema relevancia.

No Diario de Sesións desta Cámara do 11 de maio do ano 2004 dicíase que, diante dunha iniciativa deste tipo, estaríamos en presencia dunha lei que se calificaría como histórica, que supón un acontecemento histórico para a nosa comunidade autónoma. Por primeira vez –dicíase– a Comunidade Autónoma de Galicia vai contar cun corpo de Policía propio, algo sen antecedentes na súa historia anterior. Infelizmente estas palabras que eu comparto, do entón conselleiro de Xustiza, Interior e Administración Local, non tiveron a continuidade necesaria. Infelizmente, como se vén de lembrar, só escasas semanas antes de que fora disolta esta Cámara, por tanto, sin condicións para que puidera facerse unha tramitación parlamentaria completa, houbo a entrada no Rexistro deste Parlamento dun proxecto de lei que non chegou sequera a ser tomado en consideración polo Pleno desta Cámara, seguramente porque esa era a vontade do Goberno do señor Fraga. Hai que recoñecer, todos debemos recoñecelo porque está así recollido no Diario de Sesións, que durante moito anos, durante cando menos os doce primeiros anos de Goberno do Partido Popular en Galicia, diante de iniciativas dos entón partidos da oposición para levar adiante a creación dunha Policía de Galicia, a resposta do Partido Popular foi que esto non era necesario, que chegaba coa creación, coa consolidación, da unidade adscrita. Por exemplo, o que entón era conselleiro do Partido Popular, dicía á altura do ano 2000, e só é un dos exemplos que poden citarse, que o Grupo Parlamentario Popular aposta por seguir mantendo o actual sistema de convenio e colaboración co Corpo Nacional de Policía a través da unidade adscrita á Xunta de Galicia, por entender que é o máis conveniente para Galicia.

Isto é o que dicía o señor conselleiro naquel momento. Houbo despois, efectivamente, un cambio de criterio do Grupo Popular que respondía –como di o señor González Mariñas– a razóns puramente tácticas, e que eso era así vén demostrado pola súa tardanza, polo lento, polo pausado ritmo de elaboración do propio proxecto, que entra de forma moi tardía con imposible tramitación neste Parlamento.

Sen embargo, nós coincidimos, esta é unha lei en extremo relevante para os nosos cidadáns, e por primeira vez se está en condicións de dar remate aos traballos, de producir unha Lei de policía de Galicia e de pór en marcha este Corpo de Policía complementando o noso autogoberno nunha materia como é a da seguranza pública, que ten tanta importancia para nós.

En segundo lugar, hai que decir que este proxecto, para explicar as razóns da relevancia do mesmo, contempla con enorme ambición a creación do Corpo de Policía. O conselleiro explicou con certo detalle, e pódese aforrar esa explicación xa, as dificultades de carácter normativo, debido ás limitacións que presenta o noso vixente Estatuto e á necesidade de revisar ese Estatuto, e, por tanto, tamén de producir un acordo a través dunha negociación coa Administración xeral do Estado para a transferencia de determinadas competencias en materia de seguranza pública e policial.

Pero hai que recoñecer tamén que este proxecto, a diferencia do que podemos coñecer como o non nato do proxecto Palmou, a diferencia dese, este proxecto aborda con decisión e plantexa unha Policía de carácter integral no artigo que tan ben comentou o señor González Mariñas. Aborda a creación dunha Policía que teña competencias en materia de Policía administrativa, como está tendo xa agora a unidade adscrita; que teña competencias en materia de tráfico, isto dará lugar, necesariamente, á transferencia desta competencia desde a Administración xeral do Estado; que aborde as funcións en materia de Policía xudicial e que aborde todas aquelas cuestións en materia de seguridade pública que sexan transferidas desde a Administración xeral do Estado. Isto está previsto así no proxecto de lei, co cal poderíamos, sen cambiala, configurar unha Policía de carácter integral, unha Policía de máximos, unha Policía coa máxima ambición. E isto non estaba 

unha policía coa máxima ambición, e isto non estaba. Lamentámolo, pero é así, non estaba no non nato proxecto do señor Palmou.

Por outra parte, a ninguén se lle oculta a grande transcendencia que ten este proxecto desde a perspectiva da liberdade e o benestar dos cidadáns, porque ao final os temas de seguridade son elementos definitorios desas condicións en que poden exercerse as nosas liberdades e en que podemos disfrutar do noso benestar.

Este modelo aposta polo que podemos chamar unha solución federal avanzada en termos de seguranza pública. Aposta por crear unha policía territorial de amplas competencias e de máxima ambición; complementaria das policías locais; que se regula nun proxecto de lei de coordinación que xa foi sometido a esta Cámara; e complementaria tamén das funcións que van a seguir desempeñando as forzas e corpos de seguridade do Estado, e incluso me atrevería a dicir da policía europea, tanto ou máis necesaria canto que despois do acordo de Schengen existe liberdade de circulación entre a maior parte dos estados que conforman a Unión Europea.

Isto ten unha xustificación moi nítida nas nosas especificidades. O concepto de seguridade varía, as ameazas varían tamén, pero nós temos algunhas ameazas en maior proporción que outras realidades. Non é comparable o número de delitos contra o territorio en materia, por exemplo, de incendios forestais co que se producen noutras comunidades autónomas ou áreas españolas. Non é comparable, en cambio, os delitos contra a propiedade que se producen noutras áreas da xeografía española, e que son moito menores en Galicia. As  dificultades en materia de tráfico, que esixen unha atención específica e particularizada. As nosas carreteras secundarias, por exemplo, explicarían tamén por que a través dunha policía territorial, un corpo de policía galego con competencias nesa materia, poderíamos mellorar o benestar dos nosos cidadáns.

Pero hai unha segunda parte desta solución que eu chamaba antes federal, e a segunda parte é que se necesitan instrumentos de coordinación en materia policial ao máximo nivel para evitar que a creación de novos corpos, facendo máis complexo aínda o modelo policial de que disfrutamos, non se traduza en ineficiencias, non se traduza en posibilidades de reducir a eficacia na persecución dos delitos.

Por iso este proxecto aborda con decisión esta materia. Coordinación, en primeiro lugar, coas policías locais, a través dunha lei que está sendo tramitada neste Parlamento, que acompaña, ademais, á Lei de creación da Academia Galega de Seguridade, que é outro elemento destacado en materia de formación. Pero coordinación específica, por exemplo, en materia de datos para uso policial. Señor Palmou, o seu proxecto, e o proxecto que presenta o Goberno nesta materia, teñen unha primeira parte que é practicamente idéntica. ¿Que ocorre? Que o proxecto que presenta o Goberno complementa a creación dese Centro de proceso de datos indicando expresamente como se van a establecer as relacións coa Administración xeral do Estado e como van a ser as relacións coas policías locais, cuestión que non estaba no anteproxecto non nato da lei Palmou. Non estaba, sentíndoo moito, non estaba previsto no seu anteproxecto, e si está aquí, hai unha coordinación perfilada con detalle do máximo interese.

Por outra parte, eu creo que ninguén pode obviar tampouco a transcendencia económica e en materia de persoal deste proxecto. Durante moito tempo, a unidade adscrita da Policía non chegou a ter nin sequera os 400 funcionarios, cando estaba previsto que chegara a 500, só nos últimos meses, gracias a setenta novos funcionarios de policía chegamos a 427, creo recordar, que contou o conselleiro, pero en cinco anos os efectivos do Corpo de Policía de Galicia deberán superar os 2500, ou situarse en torno aos 2500. Estamos dando un salto de gran magnitude en termos de efectivos, e en termos presupostarios pasaríamos de aproximadamente dez millóns de euros de gasto no ano 2006 a máis de 100 millóns de euros constantes no prazo de cinco anos. Polo tanto, multiplicando por máis de dez os recursos que destinarían a través do orzamento da Xunta de Galicia á Policía. É importante destacar esto, porque ao final, por ter un elemento de comparación, a Policía de Galicia supoñería un esforzo presupostario moi superior, por exemplo, ao que significa hoxe a loita contra incendios.

No escaso tempo que me queda, me gustaría destacar tres elementos máis, que eu creo que  dan o tono dese proxecto de lei e contrastan co que chamaba antes anteproxecto Palmou.

En primeiro lugar, o seu carácter participativo. Trátase de definir unha policía ao servicio da comunidade –isto non é ningunha novidade–,  que respecte a Constitución, o Estatuto, que respecte o código europeo de prácticas policiais, que, entre outras cousas, establece con moita claridade as limitacións que deben existir para o uso de armas, o respecto de integridade e a vida das persoas, o respecto á súa dignidade, as condicións en que pode producirse, en que debe  producirse, a detención dos nosos cidadáns, aínda que cometan delitos. Todo isto está moi ben, pero se dá un paso máis, e se dá un paso máis a través dun modelo participativo. En primeiro lugar, creando un consello onde estean presentes os representantes sindicais dos funcionarios do Corpo de Policía, pero tamén creando un gabinete de iniciativas cidadáns para ter unha maior proximidade á evolución das demandas de seguridade da nosa sociedade, e poder atendelas mellor. Eu creo que esta é unha novidade interesante do proxecto de lei.

En segundo lugar, como unha segunda novidade que ten tamén certo interese, se deseña unha organización territorial, en primeiro lugar, e, en segundo lugar, de carácter podiamos dicir funcional, que responde tamén adecuadamente ás necesidades desta sociedade.

Hoxe, como se sabe, a Unidade adscrita de Policía, ademais da súa sede central en Santiago, ten sedes noutras cinco cidades. Está previsto ao longo destes cinco anos, polo Corpo de Policía de Galicia, e así figura na memoria que acompaña a este proxecto de lei, crear unha nova sede na zona oriental da provincia de Ourense e unha nova sede na zona norte da provincia de Lugo, posiblemente, ademais, con ámbito supraprovincial, co cal estamos aproveitando eficazmente os recursos públicos que poñemos a disposición do noso Corpo de Policía, e, polo tanto, maximizando os esforzos en materia de seguridade.

Hai que destacar tamén cómo está previsto nutrir este corpo. Hai que facelo, eu falaba antes dos máis de cen millóns de euros anuais que custará soster o corpo de Policía cando este creado. Hai que prever, digamos, que esta dotación proceda, sen dubida, en boa medida, das arcas do Estado a través das transferencias de recursos, pero tamén hai que prever durante un período transitorio –e así está no proxecto de lei– ir construíndo pouco a pouco este corpo de Policía mediante a transferencia de efectivos desde o corpo de Policía Nacional, da Garda Civil, e das policías locais, ao mesmo tempo que se van reducindo os efectivos, as unidades, no noso territorio.

E por último, para rematar, gustaríame tamén indicar como se organiza internamente a Policía e como se aborda cun criterio moderno, por exemplo, a segunda actividade, introducindo algún elemento de conciliación da vida persoal e familiar, como é o paso a segunda actividade daquelas policías, en feminino, en embarazo ou en lactancia materna, e, por tanto, facilitando a continuidade do seu labor.

En resumen, para rematar, trátase dun proxecto, en primeiro lugar, oportuno; en segundo lugar, ambicioso, que cubre unha demanda crecente de seguridade, que pretende a creación dunha Policía de máximos ou integral. Se trata dun modelo que se deseña con economía para os cidadáns, participativo, fondamente democrático, e que fomenta a coordinación entre  corpos policiais. 
Creo, señores da oposición, que deberían facer un esforzo para participar cos grupos que apoian o Goberno na creación deste corpo de Policía, votando a favor deste proxecto de lei. Ninguén entendería que non o fixesen así e que se empecinasen en seguir defendendo proxectos que só corresponden ao pasado.

Nada máis e moitas gracias
